
KUALA LUMPUR — Pertubuhan Wanita Malaysia Untuk Aktiviti Kawalan Tembakau dan

Kesihatan (MyWATCH) kecewa dengan Kerajaan melanggar Konvensyen Rangka Kerja

Kawalan Tembakau (FCTC) apabila tunduk kepada kehendak dan permintaan pelobi
amalan merokok.

Katanya, berdasarkan Artikel 5.3 dan Garis Panduan FCTC Kerajaan bertanggungjawab

melindungi dasar kesihatan awamnya daripada kepentingan komersial tembakau dan

industri-industri berasaskan amalan merokok.

“Pendedahan terbaharu oleh Timbalan Menteri Kesihatan di Parlimen bahawa Kerajaan
tunduk kepada kehendak dan permintaan pelobi amalan merokok, adalah jelas

melanggar etika perjanjian Konvensyen FCTC.

“Setelah hampir 20 tahun Malaysia menjadi Parti (Member State) kepada Konvensyen
Rangka Kerja Kawalan Tembakau (FCTC) sejak tahun 2005, Kerajaan nampaknya masih

tidak memahami apa sebenarnya yang tersurat dan tersirat perjanjian yang ia telah

komited dan meterai,” kata MyWATCH dalam kenyataannya di sini.

MyWATCH berkata, Kerajaan bertanggungjawab sepenuhnya untuk menjaga kesihatan

rakyatnya terutamanya generasi akan datang dengan mengutamakan kebajikan belia

dan kanak-kanak berbanding syarikat tembakau atau vape.

“Industri tembakau dan vape sentiasa berkonflik dengan pembangunan mampan, baik

dari segi kehidupan manusia, serta sokongan terhadap alam sekitar.

“Kos ekonomi dan magnitud beban kesihatan akibat penggunaan hasil tembakau dan

vape dalam jangka masa panjang, boleh membawa padah dan huru-hara beban

kesihatan dalam Masyarakat,” kata MyWATCH.

Pertubuhan itu mempersoalkan akauntabiliti, maruah dan keberkesanan Kerajaan yang

tunduk kepada tekanan oleh industri untuk mengaut keuntungan tanpa mengambil kira

nyawa dan beban kehidupan manusia.

MyWATCH supaya Majlis Raja-Raja menimbangkan penubuhan Suruhanjaya Siasatan

Diraja (RCI) mengenai kesihatan awam terutamanya melibatkan lima perkara berikut:

1. Nyahsenarai Nikotin daripada Akta Racun 1952

2. ⁠Terdapat gangguan pelobi-pelobi Industri Tembakau & Amalan Merokok keatas Rang
Undang-Undang Kawalan Produk Merokok untuk Kesihatan Awam (CSPPH) 2023

3. Penghapusan Generational EndGame (GEG) daripada Rang Undang-Undang CSPPH

2023 tanpa memikirkan risiko dan kesan kepada kanak-kanak dan generasi akan datang

Isu Kesihatan lain untuk dipertimbangkan termasuk:

4. Krisis sisa (waste) & Perjanjian Plastik (Plastics Treaty) – keperluan untuk
mengutamakan orang ramai daripada pencemar dan mencegah kesan terburuk

perubahan iklim, (selaras dengan COP28, apakah kesannya sisa-sisa pod vape pakai

buang?)



5.. Krisis kesihatan di Hospital di Malaysia dengan kekurangan kemudahan, pakar

perubatan, pembantu dan penyedia penjagaan Kesihatan

Malaysia juga terlepas peluang dalam mempertimbangkan Hak Kanak-Kanak untuk
kesihatan (Perkara 24 CRC) dan norma umum bahawa kepentingan terbaik kanak-kanak

(Perkara 3 CRC) atas Pendedahan Sisa Asap Terpakai (Secondhand Smoke), kata

MyWATCG lagi.

